
REPUBLIKA E SHQIPËRISË

GJYKATA E LARTË

KOLEGJI ADMINISTRATIV
Nr. 35005-00007-00-2023 i Regj. Themeltar 

Nr.  00-2023-196  i Vendimit

V E N D I M

NË EMËR TË REPUBLIKËS
Kolegji Administrativ i Gjykatës së Lartë, me trup gjykues të përbërë nga:

Sokol SADUSHI
-Kryesues





Gentian MEDJA
-Anëtar

Sokol NGRESI
-Anëtar 

sot në datën 30.01.2023 , mori në shqyrtim në dhomë këshillimi çështjen administrative me nr. 35005-007-2023 i regj. themeltar:

KËRKUES:


Gjykata Administrative e Shkallës së Parë Tiranë

OBJEKTI:


Mosmarrëveshje e kompetencës
BAZA LIGJORE:
Neni 13, pika 5 i ligjit nr. 49/2012 “Për Gjykatat Administrative dhe gjykimin e mosmarrëveshjeve administrative”.
në çështjen me palë:

PADITËS:

Isa Xhekaliu



Fiqirije Xhekaliu



Xhemal Xhekaliu



Zahide Xhekaliu

PERSON I TRETË:    
Ateany Energy shpk 

OBJEKTI:
Sigurim Padie. Marrjen e masës së sigurimit të padisë duke u pezulluar ekzekutimi i aktit administrativ, vendim nr. 56, datë 19.07.2018 “Për dhënien në përdorim dhe lejimin e rikonstruksionit të kanalit vaditës Shutrrej Urak”, njësi në pronësi të Bashkisë Mat, subjektit "Ateani energy" sh.p.k., vendim me anë të cilit Këshilli i Bashkisë Mat në mbledhjen e tij të datës 19.07.2018 ka vendosur të miratojë dhënien në përdorim dhe lejimin e rikonstruksionin të pasurisë me nr. 218/2, zona kadastrale 2362, vol 4, fq 226, kanali vaditës Shutri-Urak, njësi në pronësi të Bashkisë Mat, subjektit “Ateani Energy ", dhënia në përdorim të jetë sipas përcaktimeve të termave të referencës dhe përmasave të përcaktuara në certifikatën e pronësisë,  kartelën e pasurisë, si dhe hartën treguese të regjistrimit. Sigurim Padie, Marrjen e masës së sigurimit te padise duke u pezulluar ekzekutimi i aktit vendim nr. 56, datë 19.07.2018 për shkak se sipas AMTP Rrethi Mat fshati Lac, datë 01.09.1995, në emë të familjes Zahide Sulejman Xhekaliu dhe AMTP në emër të familjes Hike Xhekaliu banorë të fshatit Bruç, në Njësinë Administrative Rukaj në Mat, të cilët janë pronarë të pronës, vazhdojnë të jenë të cenuar në gëzimin e qetë të pronës së tyre, tek vendi i cili quhet kanali vaditës Shutrrej-Urak, njësi në pronësi të Bashkisë Mat nga subjekti "Ateani Energy” shpk, po kryhen punime në pronën e shtetases Fiqirije Xhekaliu.
BAZA LIGJORE:
Neni 204 e vijues të Kodit të Procedurës Civile. Kushtetuta e Republikës së Shqipërisë. Kodi Civil.

 KOLEGJI ADMINISTRATIV I GJYKATËS SË LARTË


pasi dëgjoi relacionin e gjyqtarit Sokol Sadushi dhe si e shqyrtoi çështjen në tërësi, në dhomë këshillimi, pa pjesëmarrjen e palëve
V Ë R E N:

I. Rrethanat e çështjes

1. Me vendimin nr. 56, datë 19.07.2018 të Këshillit Bashkiak është vendosur: “1. Të miratojë dhënien në përdorim dhe lejimin e rikonstruksionit të pasurisë nr. 218/2, zona kadastrale 2362, vol 4, faqe 226, kanal vaditës Shutri-Urak në pronësi të Bashkisë Mat, subjektit “ATEANI ENERGY’’, dhënia në përdorim të jetë sipas përcaktimeve të termave të referencës dhe përmasave të përcaktuara në certifikatën e pronësisë, kartelen e pasurisë, hartën treguese. 2. Leja e përdorimit do të jepet sipas projektit të përcaktuar vetëm për gjatësinë e objektit për shfrytëzimin e ujit…”’ 

2.  Kërkuesit pretendojnë se pala e tretë, në kuadër të zbatimi të këtij vendimi, kanë dëmtuar padrejtësisht një sipërfaqe tokë prej 800 m², dhe bazamenti i kanalit objekt punimesh është zgjeruar me 6 metër mbi sipërfaqen funksionale të kësaj vepre. Kërkuesit parashtrojnë se nga veprimet e kryera nga personi i tretë, po shkaktohen dëme në pronën e tyre, për këtë arsye kanë kërkuar pezullimin e zbatimit të aktit administrativ, vendimit nr. 56, datë 19.07.2018 të Këshillit Bashkia Mat dhe pezullumin e punimeve të kryera nga pala e tretë.
3. Gjykata e Rrethit Gjyqësor Mat, me vendimin nr. 227, datë 19.10.2022, ka vendosur: “1.Deklarimin e moskompetencës lëndore të Gjykatës së Shkallës së Parë Mat, për shqyrtimin e çështjes civile nr. 377 Regjistri Themeltar, datë 17.10.2022, me kërkues Fiqirije Xhekaliu, Xhemal Xhekaliu, Zahide Xhekaliu, Isa Xhekaliu, palë e tretë shoqëria “ATEANI ENERGY’’ SH.P.K me objekt “ Sigurim padie. Pezullimin e ekzekutimi i aktit administrativ vendim Nr.56 date 19.07.2018 ….”’.2. Dërgimin e çështjes për kompetencë gjykimi Gjykatës së Shkallës së Parë Administrative Tiranë. 3. Shpenzimet gjyqësore siç janë bërë. 4.Kundër këtij vendimi mund të bëhet së bashku me vendimin përfundimtar.”
4. Në marrjen e këtij vendimi gjykata ka vlerësuar se në rastin konkret, nga ana e palës kërkuese, parashtrohet si kërkim në kuadër të masave të sigurimit të padisë, pezullimi i zbatimit të aktit administrativ, vendimi nr. 56, datë 19.07.2018 të Këshillit Bashkiak,i cili është një akt administrativ, në bazë të të cilit kryen punimet personi i tretë, prej të cilave pretendohet se kërkuesve u është shkaktuar dëm në pronën e tyre. Duke analizuar faktet në themel të kërkesës, pretendimet e parashtruara dhe llojin e masës së kërkuar, në kushtet e mosparaqitjes së kërkesëpadisë dhe idenfikimit të shkakut ligjor të saj, gjykata vlerëson se shkak për lindjen e konfliktit ndërmjet kërkuesve dhe palës së tretë, janë veprimet e kryera nga një subjekti i cili ka vepruar në cilësinë e një autoriteti, subjekt i Ligjit “Për Koncensionet dhe Partneritetin Publik-Privat’’. Për rrjedhojë vlerësimi i ligjshmërisë së veprimeve të palës së tretë dhe pézullimi i zbatimit të aktit administrativ dhe veprimeve të kryera në zbatim të këtij akti, janë kompetencë e Gjykatës Administrative të Shkallës së Parë Tiranë.
5. Gjykata Administrative e Shkallës së Parë Tiranë, me vendimin nr.s’ka, date 02.11.2022, ka vendosur: “ -Të parashtroj çështjen e mosmarrëveshjes për kompetencë përpara Gjykatës së Lartë…”.

6. Gjykata Administrative e Shkallës së Parë Tiranë ka vlerësuar se nisur nga objekt i kërkesës së paraqitur dhe ndërgjyqësisë së krijuar jemi para rastit të shqyrtimit të një çështje me natyrë civile. 
II. Vlerësimi i Kolegjit Administrativ

7. Kolegji vlerëson se vendimi nr. 277, datë 19.10.2022, i Gjykatës së Rrethit Gjyqësor Mat, me të cilin është shpallur moskompetenca lëndore për shqyrtimin e çështjes duke i dërguar aktet Gjykatës Administrative të Shkallës së Parë Tiranë, është marrë në interpretim jo të drejtë të dispozitave që rregullojnë kompetencën lëndore të gjykatave administrative sipas ligjit nr. 49/2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative” (në vijim ligji nr. 49/2012), si dhe Kodit të Procedurës Civile. 
8. Nga aktet e dosjes rezulton se kërkuesi, përpara ngritjes së padisë, i është drejtuar Gjykatës së Rrethit Gjyqësor Mat duke kërkuar sigurimin e padisë, pezullimin e punimeve të personit të tretë “Ateany Energy” sh.p.k, me pretendimin se punimet e kesaj shoqërie tregtare cenojnë pronësinë e kërkuesit në një sipërfaqe rreth 800 m², tokë e fituar në bazë të aktit të marrjes së tokës në pronësi, për një vepër e cila po ndërtohet jashtë kufizimeve të pronës së marrë për rikonstruksion nga personi i tretë, sipas vendimit nr. 56, datë 19.01.2018 të Bashkisë Mat. Kërkuesi ka pretenduar se në kushtet ku nuk ekziston një VKM shpronësuese për pasurinë e tij, i është cenuar e drejta e pronësisë. 

9. Kolegji vlerëson se vendimi i Gjykatës së Rrethit Gjyqësor Mat, që ka nxjerrë çështjen jashtë kompetencës lëndore për shqyrtimin e kërkesës për sigurimin e padisë, sipas nenit 204 të Kodit të Procedurës Civile (në vijim KPC), është marrë në zbatim të gabuar të ligjit procedural. Ky vendim vjen ndesh me praktikën e mëparshme të Gjykatës së Lartë në çështje të ngjashme, mbi interpretimin e neneve 202 e vijues të KPC dhe, për rrjedhojë, ky vendim duhet të prishet dhe çështja duhet të kthehet në po atë gjykatë për vazhdimin e gjykimit, para të njëjtit trup gjykues.

10. Kolegji vlerëson se një interpretim i tillë i ligjit procedural nuk mban parasysh natyrën juridike të masave të përkohshme procedurale. Sipas nenit 202 të Kodit të Procedurës Civile dhe nenit 28, pika 3 të ligjit nr. 49/2012, kërkesa të tilla duhet të shqyrtohen brenda 5 ditëve. Kjo mënyrë e rregullimit ligjor është e diktuar nga fakti që masa e sigurimit të padisë gjithmonë presupozon një nevojë urgjente dhe paraprake për tu shqyrtuar nga gjykata, në raport me shqyrtimin e çështjes në themel prej saj. Masat e sigurimit të padisë janë të lidhura integralisht dhe funksionalisht me padinë dhe i shërbejnë gjithnjë ruajtjes së efektivitetit të padisë si mjet juridik. Nëse nuk respektohen garancitë procedurale për shqyrtimin e shpejtë të masave të sigurimit të padisë, atëherë rrezikohet që vetë padia të shndërrohet në një mjet juridik joefektiv, teorik dhe iluzor dhe se kjo do të cënonte garancitë e nenit 42 të Kushtetutës dhe nenit 13 të KEDNJ.

11. Në rastin objekt shqyrtimi, konstatohet se, Gjykata e Rrethit Gjyqësor Mat nuk është shprehur në lidhje me kërkimin e palës paditëse për të vlerësuar nëse masa e sigurimit të padisë është e (pa) bazuar në ligj, por ka vendosur shpalljen e mungesës së kompetencës lëndore në shqyrtimin e saj dhe dërgimin e kërkesës tek Gjykata Administrative e Shkallës së Parë Tiranë. Në këtë kuptim, konstatohet se gjykata ka refuzuar shqyrtimin e masës së sigurimit të padisë për arsye se ajo ka vlerësuar se ky kërkim ka karakter administrativ dhe, për këtë arsye, ajo nuk është kompetente për ta shqyrtuar. 

12. Neni 204 i Kodit të Procedurës Civile parashikon rregullimin e posaçëm mbi gjykatën kompetente për shqyrtimin e kërkesës për sigurimin e padisë përpara ngritjes së padisë në të cilën parashikohet: “Sigurimi  i  padisë  mund  të  kërkohet  edhe  përpara  ngritjes së padisë në gjykatën e vendit ku ka banimin paditësi ose ku ndodhet pasuria me të cilën do të sigurohet padia...”. Në analizë të kësaj dispozite, ligjvënësi ka legjitimuar përgjithësisht çdo gjykatë me juridiksion të zakonshëm, që plotëson kushtet e nenit 6 të KEDNJ dhe nenit 42 të Kushtetutës së Republikës së Shqipërisë për t’u konsideruar si e tillë, në vendbanimin e kërkuesit ose në vendin ku ndodhet pasuria, që për shkak të karakterit emergjent që shfaqin këto lloj kërkesash t’i marrë në shqyrtim ato, pavarësisht kompetencës tokësore apo lëndore të gjykatës për shqyrtimin e padisë së ardhshme, e cila përcaktohet në momentin e paraqitjes së saj në gjykatë, sipas nenit 41/2 të Kodit të Procedurës Civile.

13. Kolegji sjell në vëmendje se ky qëndrim është konsoliduar në jurisprudenën Kolegjit Civil dhe Kolegjit Administrativ të Gjykatës së Lartë ndër vite (shih vendimet  nr. 00-2021 – 180, datë 10.02.2021 të Kolegjit Civil të Gjykatës së Lartë, vendimi nr. 00-2020-90, datë 08.06.2020 i Kolegjit Administrativ të Gjykatës së Lartë).

PËR KËTO ARSYE,


Kolegji Administrativ i Gjykatës së Lartë, në bazë të nenit 13 të ligjit nr. 49, datë 03.05.2012 “Për gjykatat administrative dhe gjykimin e mosmarrëveshjeve administrative”,

V E N D O S I:

1.Rregullimin e kompetencës lëndore të gjykatave në mosmarrëveshje, duke përcaktuar Gjykatën e Rrethit Gjyqësor Mat si gjykatë kompetente. 

2. Prishjen e vendimit nr. 277, date 19.10.2022 të Gjykatës së Rrethit Gjyqësor Mat.
Tiranë më  30.01.2023

